
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Аврал олон боловч ашдын мөр нь илхэн

	Авах гээхийг үзүүлсэн ачит ламдаа сөгдөнө

	Сэрэмжгүй гэнэнээр сэвсэргэгч орчлонд

	Сэрвийж торвойгч амьтан шиг 

	Сээхэглэснээ мэднэ үү?

	Шимийн амьтан бүгдээрээ

	Шамдалгүй дээд сайнаар ажрагсдын чанартай

	Сайхан мөрийг сонсов уу хэмээгээд өгүүлэх нь:

	Түг түмэн галавын

	Тэргүүнийг олох бэрх

	Эртнээс эндүүрсний хүчээр

	Одоо хүртэл авсангүй бие үгүй

	Орчсон үгүй орчлон үгүй

	Загнасангүй зан үгүй

	Аашилсангүй ааш үгүй мэт явсаар

	Одоо чухам харин үнэхээр цаглашгүй энэрэлт

	Эцэг богд гурван эрдэнэ юүгээн ачаар

	Хүний бие олов гэвч

	Хянавал усны цэврүү

	Усны дотор эвдрэх мэт

	Аанайхан орчлонгийн далайд

	Дарвин сүйтэлзэх янзтай

	Энэ завсар нэгэн бодлого хэрэгтэй тул

	Огторгуйг шаавч үл цөмрөхийг үлгэр авч

	Сэтгэл баярлах гомдохын чанарыг танилтай.

	 

	Зүүд хоосон боловч

	Тэр үедээ сэтгэл баярлуулах гомдуулах ба

	Сэрсэн хойно ч болов

	Сайн муу ёрыг

	Сонгон шинжлэх мэт

	Сэтгэл хоосон боловч

	Үзэгдлийн шүтэн барилдлага хуурмаггүйг мэдээрэй

	Зүүд хоосон

	Зүүдлэх үедээ үнэн мэт боловч тэр үедээ хоосон 

	Сэрсний хойно ч бодвол бас хоосон мэт 

	Энэ насны явдал ав адилыг бодоорой.

	 

	Нэгэн насанд: хоёр, гурав, зургаа, тав хэмээжээ 

	Хоёр нь:

	Хэрэв амьд явбал балчир идэр, урт наслах ба 

	Хэзээ үхэх болзоогүй хоёр 

	 

	Гурав нь:

	Хэрэв амьд явбал балчир, идэр, өтлөх гурван биеийг

	 

	Зургаа нь:

	Баялаг бол эдэлж чадахгүй харамлахын зовлон нэг 

	Үгүйтэй бол шаналан хомголзож эрэхийн зовлонтой

	Хэдий амьд явахаа мэдэхгүй хэвтэж

	Хүний сайн хэлэхэд баярлах

	Муу хэлэхэд гомдох лугаа гурав.

	Өөрийн биеийн буруу боловч

	Гэмээ мэдэхгүй өмөөрөх

	Бусдыг дээдэс боловч сонжлон цэнэж үзэх

	Авьяас, ном, ад лугаа ханилсан зовлонтой дөрөв.

	Тусалж хэлсэн энэ хойдын сургаалыг

	Хэрэглэхгүй мөртөө

	Аль нүгэлт нөхдийн шивнэсэн үгийг

	Зүрхэндээ хадгалсан зовлон лугаа тав.

	Хэзээд зүйл бүхэнд хуурмаггүй

	Гурван эрдэнээ итгэн залбиралгүй еэ 

	Санад ба ах дүү

	Ноёд хүчтэнээ түшиг бодож явсаар 

	Эцэстээ сайн болбол өмчийг хуваан өгч 

	Муу болбол гэнэтэд орилон

	Оньс огтлохын зовлон амсах лугаа зургаа хэмээжээ. 

	 

	Аяа, сайн хувьтнуудад тав хэмээсэн учир: 

	Махбодтоны шалтгаанаас тасарсан ах дүү биш

	Аюулаас цочин авралыг эрэн ганцаардах цагт 

	Харанхуйд зул, хаданд шат, өвчинд эм мэт 

	Энэ хойдын мөрийг үзүүлэгч ачит ламдаа 

	Хорин дөрвөн сэтгэлээр шүтэгч сайн хувийг олоод 

	Олсны хойно нүгэлт нөхрийн шалтгаанаар 

	Үл эвдрэгч бат суурийг олохуй лугаа нэг. 

	 

	Хүний сайн, муу хэлэх алдар бүхэн нь 

	Удалгүй өнгөрөх зун цагийн үдийн нарны халуунд

	Цогцолсон цагаан үүлний сүүдэр мэтийг мэдээд 

	Шархтсан гөрөөс

	Шугуйд шургахуй мэт хаширч хэрэгсэлгүй 

	Ганц сүнсээ бодон хоол хувцасны төдийхөн хэрэглэлтэй 

	Өчүүхэн буяныг ч болов олз бодон

	Дэмий тэнэг явдалтай бодлого лугаа хоёр.

	 

	Жаргах зовох бүхэнд эртний өөрийн үйлэнд мэдэж

	Нүд улайн, шүд зуун, зүрх баатаршин

	Жаргах зовох хоёрын амтыг

	Тэгш эдэлж чадах хийгээд

	Ялангуяа тогос шувуунд хор хоол болох мэт

	Нисваанис харш шалтгаан бүхнийг

	Бодийн мөр болгож урвуулан

	Сэтгэлийн тамирыг тэжээсний хүчээр

	Үхэлгүйн рашаан, таван махбод төгөлдөр

	Аюуш бурхны бумбыг олохыг зүүдлэн суултай лугаа

	Шидийг битгий бүтээ. 

	Тангаргийг хичээ 

	Урьд битгий хорд. 

	Үндсийг тээвэрлэ 

	Эдүгээ битгий яар

	Залхуурагчийн дайсан хичээнгүйг шүт 

	Хувь хэмжээг битгий барь 

	Усны үргэлжлэл мэт дурсах хэрэгтэй 

	Орныг үзвэл гинарийн балгадыг үлгэр ав 

	Нөхрийг үзвэл хан хүний зүүдийг үлгэр ав 

	Явдлыг үзвэл дөрвөн цагийг үлгэр ав 

	Жаргахуйд хүрвэл огторгуй мэт хөдөлбөргүй

	Зовохуйд хүрвэл мэлхий мэт бүгдийг тэсэх хэрэгтэй 

	Бодгүй хоосон гэж битгий бас 

	Олны дотор үгээ цээрлэ. 

	Ганцаар суухад сэтгэлээ шинжил. 

	Буян хилэнцээс өөрийг битгий бод. 

	Унтавч бодь сэтгэлийг дурссаар байж унтаарай. 

	Сэрэвч ламынхаа ачийг дурсан залбирсаар байж босоорой.

	Буяныг хүн худалдаж ч өгдөггүй 

	Гагцхүү ламынхаа ачаар өөрийнхөө сэтгэлээр таньдаг. 

	Хилэнцийг хүн хэрэглэж авдаг үгүй 

	Гагцхүү муу авьяастанд бүрхэгддэг.

	Буянаас бус юманд өртөг бодож яваарай 

	Ламаас биш юманд хардаж яваарай 

	Сэтгэлээс биш юмыг гадна хэмээн мэдээрэй. 

	Эцэстээ хоосон чанараас биш бүхнийг 

	Худал хэмээн таниарай 

	Хоосон чанарт хув худал хэмээн 

	Хэлэлцэх сонсох лугаа дөрөв. 

	 

	Үхэхийн цагт гэгээн гэрэл 

	Зуурдын цагт илбийн бие

	Хэрэв төрвөл хувилгаан янз 

	Бас тэр цагт аанайхан ертөнцийн буг одон ирнэ 

	Ирэхэд нь бэлгийн хариуг 

	Арга билгийн тийзээр 

	Хамрын нь үзүүрийг тамгалаад гаргаарай. 

	Авралын тансаг, лам, үзэгдэл лүгээ эс хагацвал 

	Итгэл унших үгсийг эс тооловч түшигтэй 

	Дурдан мэдэгч сэрэмжтэй нөхөцвөл 

	Сармагчин мэт элдвийг аашлагч нөхөдтэй ханилавч баатар

	Орчлонгийн орныг гуужсан могойн хальс мэт орхивол

	Зовлонтой оронд суух тусам сэтгэлийн уйтгар сэргэнэ.

	Энэ мэт өгүүлсэн үг сэтгэл хоёр таарвал

	Ашдын хэрэг бүтэх лүгээ тав.

	 

	Ташрамд дээдсийг хүндлэн залбир.

	Сүжиглэсэн янзаа гаднаа битгий мэдэгд.

	Доордсыг битгий дарла.

	Хүний буруу санаа аашийг хүлцэж яв.

	Дээдэс доодос хоёрын завсар хэлэх үгээ хянаж цөөл.

	Нэг хүний үгээр олон юм хямрах нь буй

	Нэг хүний үгээр олон юм эвсэх нь буй 

	Хэрэгтэй бол мянга түмэн үгийг ч болов ярь. 

	Лам, хаан, шашин төрийн дайсан болбол эвсэж

	Хараал үгийг ч болов шивш.

	Тустай үгийг эс авах хүнээс хайрлан нуу.

	Хэрэв тангараг ариун итгэлтэй

	Хойд мөрөөс харшлахгүй хүн бол удамшилж хэл.

	Хүний сайн муу хоёрыг таних үнэхээр бэрх.

	Түүнийг таних арга нь:

	Удаан ханилах цагт

	Уг сэтгэл урвах үгүй мөртөө

	Ааш зан нь өөрийн эцэг эх мэт халамжлах

	Ааш нь гаднын шинж

	Хэлэх үг нь уран зөв боловч

	Эцэстээ энэ насанд хөтөлбөр болбол дайсан

	Эс сургавч буянт сэтгэлийн зүгт сануулга болох бөгөөс садан 

	Үлгэрлэвэл: 

	Цангасан хүнд мянган лан алтнаас 

	Нэгэн ооч ус урьдаар тус болно 

	Тэр учир юу вэ? гэвэл

	Энэ ертөнцийн улс аминдаа хайртай нь тэр болой 

	Тиймийн тул үгээ хянаарай.

	Биеэ сахь

	Бүсгүй хүний найман эрдэм төгөлдөр

	Хэрэгтэй хэлээ сахь

	Буянтны зүгт ам битгий гар

	Буянтан гуйранч болох болзоогүй, сэтгэлээ сахь

	Нэг үсгийг зааснаас эхэлж

	Лам нарын тангаргийг битгий март

	Үхэхэд хэрэгтэй биш үү

	Бас егүүтгэлийн замыг судал

	Бусдын тус шамдалгүй ирэх биш үү

	Сайхан зан загнаж суугаарай

	Уурлавч өшгүй нь хэрэгтэй

	Өшгүйдээ битгий баярла.

	Уурласандаа наманчил.

	Үүгээр жишиж нисваанис бүхэнд жиш.

	Буян хийвч өөрт зөвийг битгий өг.

	Хилэнц хийвч бусдад битгий халдаа.

	Нөхөр битгий тат.

	Зөвийг өгөх бөгөөс амьтан болсон хойно эндүүрнэ. 

	Орчлонгийн хүрд эргэсний тус зовмуу 

	Зүүдэлсний тул нойр сэргэснээс хойш худал болно. 

	Амьтан болсны тул эндүүрнэ хэмээхүйг 

	Өөрийн биед битгий өг 

	Бусдад өг

	Өөрийн биеийн гурван үүдийг

	Амьтан битгий болон бурхан болохыг хүсээрэй

	Нэг толгойтой хоёр гартай бүгд адил бус биш үү

	Хуучин монголын үлгэрт:

	Морь болгон жороогүй

	Хүн болгон адилгүй хэмээжээ.

	Хойших дөрвийг мартаж орхижээ.

	«Ядуудаа нялхас шалбаагийн дотор

	Ургасан сарыг барих хэмээн оролдсон мэт болов»

	Урьдын дурдсан нэгэн шалтгаан буйн дээр 

	Эдүгээ Загдсамбарын хуримын архинд согтсон

	Бодон жигдлүүлж бичсэн бус

	Үнэн тууш өгүүлсэн үгсээ захиж илгээснийг минь

	Олон хүнд тараан задраан чалчилгүйеэ

	Нам жим усанд шингэх мэт

	Сэтгэлдээ хадгалж, хөрөнгө болгон

	Хойд жилийн сэтгэлийн цагаанаас нэрж гаргасан

	Үхрийн архины охиор намайг тэжээгээрэй

	Тэгвэл би баярламуй хэмээжээ.

	Түмэн баяр, төвшин өлзий

	Түгээмэл бэлгэ

	Саруул сэтгэл.

	Сайн өдөр, сайн буян болой.

